
INNOVATSION RIVOJLANISHNI 
BAHOLOVCHI STATISTIK 
KO‘RSATKICHLAR TIZIMINI 
TAKOMILLASHTIRISH (XORIJ 
TAJRIBASI)

Nuriddinov Zufar Akbarovich
PhD, Kadrlar malakasini oshirish va
statistik tadqiqotlar instituti mustaqil tadqiqotchisi

Annotatsiya: Ushbu maqola mamlakatning innovatsion rivojlanish jarayonlarini ifodalovchi statistik ko‘rsatkichlar tizimiga 
yo‘naltirilgan hamda tadqiqot natijasida ilmiy-amaliy tavsiyalar berilgan. Xususan, innovatsion salohiyatni rivojlantirishga 
ta’sir qiluvchi omillarni salbiy va ijobiy turlariga ajratib ko‘rsatilgan.

Kalit so‘zlar: innovatsiya, statistik indikatorlar, innovatsion rivojlanish, innovatsion salohiyat, innovatsion natijadorlik.
Abstract: This article examines the system of statistical indicators reflecting the processes of innovative development of 
the country, and based on the results of the study, scientific and practical recommendations are given. In particular, fac-
tors influencing the development of innovative potential are divided into negative and positive types.

Key words: innovations, statistical indicators, innovative development, innovative potential, innovative efficiency.
Аннотация: В данной статье рассмотрена система статистических показателей, отражающих процессы инноваци-
онного развития страны, и по результатам исследования даны научно-практические рекомендации. В частности, 
факторы, влияющие на развитие инновационного потенциала, делятся на отрицательные и положительные типы.

Ключевые слова: инновации, статистические показатели, инновационное развитие, инновационный потенциал, 
инновационная эффективность.

K I R I S H
Bugungi kunda jahonda innovatsion rivojlanish jarayonlarini ifodalovchi statistik ko‘rsatkichlar va ular aso-

sida mamlakatlarning innovatsion rivojlanish darajalariga baho berishga doir qator amaliy va ilmiy tadqiqot ish-
lari amalga oshirilgan. Xususan, innovatsiyalar uchun g‘oyalar va konsepsiyalarni bozorga chiqarishdan oldin 
va ularni tijoratlashtirishdan keyin, ayniqsa innovatsion jarayonning dastlabki bosqichlarini baholash uchun 
qanday aniq ko‘rsatkichlardan foydalanish mumkin? Bu savol olimlar, menejerlar va tadqiqotchilar tomonidan 
qayta-qayta so‘raladi. Innovatsiya ko‘rsatkichlarini o‘rganuvchi nashrlar sonining ko‘payishi ushbu savolga 
javoblarga bo‘lgan talabni aks ettiradi. Xorijiy mamlakatlarda innovatsion rivojlanishni ifodalovchi indekslar 
orqali reytinglar e’lon qilib boriladi.

Innovatsion rivojlanish jarayonlarini ifodalovchi statistik indikatorlar tizimini hamda ular asosida mamlakat 
va uning hududlarining innovatsion holatiga statistik baholashni nazariy hamda uslubiy jihatlarini tadqiq qilish 
jarayonida bir qator Mustaqil Davlatlar Hamdo‘stligi mamlakatlari olimlari, mamlakatimiz olimlari va xorij mam-
lakat olimlari olib borgan tadqiqotlarni o‘rgandik hamda o‘zimizning tadqiqotimizni amalga oshirdik.

Xorij mamlakatlari olimlaridan: Jahon Intellektual Mulk Tashkiloti tomonidan chop etiladigan yillik Global 
Innovatsiyalar indeksi muallifi Sumitra Dutta (Soumitra Dutta) Innovatsiyalar haqidagi eng to‘liq tasavvurni 
taqdim etish uchun mo‘ljallangan indeks har bir mamlakatdagi siyosiy vaziyat, ta’lim tizimi, infratuzilma va 
bilimlarni yaratish bo‘yicha ko‘rsatkichlarni o‘z ichiga olgan 80 ga yaqin ko‘rsatkichni qamrab olagan reyting 
tizimini yaratgan hamda boshqa tadqiqot ishlarida ham bu indikatorlarni takomillashtirib borgan [1, 2, 3].

Stefan Hittmar, Michal Varmus, Viliam Lendel tomonlaridan “Ko‘rsatkichlar to‘plami orqali innovatsion 
strategiyani muvaffaqiyatli qo‘llashni baholash tizimi” nomli maqolasida, innovatsion jarayonning turli bosqichla-
rini hisobga olgan holda innovatsion strategiyani muvaffaqiyatli qo‘llash uchun mos ko‘rsatkichlar tizimi taklif 
qilingan [4].

Ekaterina Kharchenko, Elena Alpeeva, Olga Ovcharova kabi tadqiqotchilar tomonidan “Rossiya mintaqala-
rining innovatsion salohiyati: tahlil qilishning uslubiy jihatlari va rivojlanish tendensiyalari” nomli tadqiqot ishida 
mintaqaning innovatsion salohiyatini tavsiflovchi ko‘rsatkichlar tizimini taklif qilgan [5].

Mustaqil Davlatlar Hamdo‘stligi mamlakatlari olimlaridan: Milliy tadqiqot universiteti “Iqtisodiyot oliy 
maktabi”, Statistik tadqiqotlar va bilimlar iqtisodiyoti instituti va Rossiya klaster observatoriyasi ilmiy tadqiqotch-
ilari “Rossiya Federatsiyasi subyektlarining innovatsion rivojlanish reytingi”ni innovatsion rivojlanish indikatorlar 
tizimini umumlashtirgan holda har yil e’lon qilib boradi [6].

Burseva T.A., Sotnikov A.A., Suxinin I.V. kabi olimlarning “Kaluga viloyatining mintaqaviy innovatsion 
tizimini shakllantirish” mavzusidagi monografiyasida innovatsion tizimni shakllantirishda indikatrolar tizimini 
taklif qilgan [7].

Bortnik I.M., Senchenya G.I. va boshqalar tomonidan “Rossiya mintaqalarining innovatsion rivojlanishini 
baholash va monitoring qilish tizimi” nomli maqolasida Rossiya hududlarining innovatsion rivojlanish indek-
sining tarkibiy qismlarini taklif qilgan [8].

Mamlakatimiz olimlaridan: D.X.Shadiyeva iqtisodiyot fanlari bo‘yicha falsafa doktorlik ishini “Milliy iqti-
sodiyotning innovatsion rivojlanishini investitsiyalashning nazariy asoslarini takomillashtirish” mavzusida qilib, 
bunda milliy iqtisodiyotning innovatsion rivojlanishini ifodalovchi indikatorlarni tahlillar orqali yoritib bergan [9].

Yuqorida qayd etilgan va boshqa ilmiy tadqiqot ishlari innovatsion rivojlanish jarayonlarini ifodalovchi 
statistik indikatorlar tizimini tahlil qilish hamda innovatsion rivojlanishni baholash muammolarini nazariy va 
amaliy jihatdan ilmiy o‘rganishda muhim asos bo‘lib xizmat qiladi.

M A T E R I A L  V A  M E T O D
Xalqaro amaliyotda mamlakatlarning innovatsion rivojlanish indikatorlarini shakllantirishda katta tajriba 

to‘plangan. Xorijiy tadqiqotchilar tomonidan bu masalaga katta e’tibor qaratilayotgani mamlakatlarning inno-
vatsion rivojlanish darajasi uning iqtisodiyotining jahon makonida raqobatbardoshligini belgilab berishi bilan 
izohlanadi.

Mamlakatlarning innovatsion rivojlanishining eng mashhur reytinglari: Yevropa innovatsiyalar reytingi (The 
European Innovation Scoreboard – EIS), Xalqaro innovatsiyalar indeksi (The International Innovation Index – 
III), Global raqobatbardoshlik indeksi (The Global Competitiveness Index – GCI), Global innovatsiyalar indeksi 
(The Global Innovation Index – GII).

Ushbu reytinglardan Global innovatsiyalar indeksida (The Global Innovation Index – GII) 2021-yilda 
O‘zbekiston 86-o‘rinni egallagan. Bu global innovatsiyalar indeksida 80 dan ortiq indikator bo‘yicha mam-
lakatlarning o‘rinlari hisoblangan. Hozirgi vaqtda O‘zbekistonning innovatsion rivojlanish darajasi bo‘yicha 50 ta 
rivojlangan davlatlar orasiga kirish vazifasi qo‘yilgan. Ushbu holatning muhimligini anglagan holda, mamlakat 
iqtisodiyotining innovatsion rivojlanishini rag‘batlantirish uchun bir qator choralar ko‘rilmoqda.

Oxirgi yillarda innovatsiyaning mohiyati hamda ahamiyati oshishi munosabati bilan mamlakatni innovatsion 
rivojlanish indikatorlari hisoblana boshlandi. Fikrimizcha, mamlakatning innovatsion rivojlanishini baholashda 
foydalaniladigan indikatorlar tizimi hozirgi zamon talablariga to‘liq javob bermaydi. Chunki ularning ko‘pchiligi 
birinchidan, innovatsion rivojlanishga bir tomonlama baho beradi, ikkinchidan, ular asosan bozor iqtisodiyo tiga 
o‘tish davri uchun ishlab chiqilgan, uchinchidan, mamlakatda ular respublika yoki viloyatlar bo‘yicha hisob-
laniladi, to‘rtinchidan, ular innovatsion rivojlanish talablariga deyarli javob bermaydi.

Yuqoridagilarni hisobga olgan holda, fikrimizcha, avvalambor iinovatsion salohiyat tushunchasiga e’tibor 
qaratish lozim, ya’ni mamlakat yoki hududlardagi holat qanday innovatsion saloyatga ega ekanligini aniqlash-
tirish kerak. Undan so‘ng, innovatsion salohiyatni rivojlantirishga ta’sir qiladigan omillarni inobatga olish lozim, 
shunda innovatsion rivojlanishni ifodalovchi statistik indikatorlarni shakllantirish va yaratishda ularga ta’sir qi -
ladigan omillar qaysi faktorlar bo‘lishini bilgan holda statistik baholash amalga oshiriladi. Quyida innovatsion 
salohiyatni rivojlantirishga ta’sir qiluvchi omillarni sanab o‘tamiz.

Fikrimizcha, innovatsion salohiyatni rivojlantirish vazifasi ijro hokimiyati tomonidan ustuvor vazifa sifatida 
qaralishi lozim.

Ijro etuvchi hokimiyatning roli intellektual, ilmiy-texnik salohiyatidan qisqa muddatlarda va yuqori samara-
dorlik bilan ishlab chiqarishda foydalanish imkonini beruvchi innovatsion tizimni tashkil etishdan iborat. To‘g‘ri 
olib borilgan innovatsion siyosat ‒ bu davlat iqtisodiy tanazzulni yengib o‘tish va qayta qurishni ta’minlash va 
bozorni turli xil raqobatbardosh mahsulotlar bilan to‘ldirishga qodir bo‘lgan kuchli vositadir.

Yuqoridagi jarayonlardan so‘ng innovatsion rivojlanish jarayonlarini ifodalovchi statistik indikatorlar tizimini 
ishlab chiqish muhim hisoblanadi. Bu jihatlarni hisobga olgan holda jahondagi xalqaro indekslarini e’lon qila-
digan reyting kompaniyalari bir nechta indikatorlardan foydalanadi.

1-rasm: Innovatsion salohiyatni rivojlantirishga ta’sir qiluvchi omillar

X U L O S A  V A  T A K L I F L A R
Ushbu maqola ilmiy-tadqiqot va innovatsiyalar uchun statistik indikatorlar tizimini takomillashtirish orqali 

mamlakatdagi innovatsion muhitning salohiyati va natijaviyligiga baho beruvchi ko‘rsatkichlar ko‘rsatildi. Hozirgi 
jahonning taraqqiyot topgan mamlakatlarining tajribalari ko‘rsatishicha, mamlakatning innovatsion rivojlanishi 
eng samarali va yuqori likvidlikka ega yo‘nalishlardan biri.

Jahonda global innovatsiyalar indeksida 83 ta indikatrodan foydalaniladi. Mamlakatimizda oxirgi yillarda 
innovatsion mahsulotlar hajmini oshirishga bo‘lgan e’tibor juda katta hamda xalqaro reytinglarda O‘zbekiston 
Respublikasining o‘rnini yaxshilash borasidagi chora-tadbirlar ham juda yuqori sur’atlarda olib bormoqda. 
Xususan, O‘zbekiston Respublikasi Prezidentining 2018-yil 21-sentyabrdagi PF-5544-son Farmoni bilan tas-
diqlangan O‘zbekiston Respublikasini 2030-yilgacha innovatsion rivojlantirishning maqsadli ko‘rsatkichlari 
tasdiqlanib, 2030-yilgacha ushbu ko‘rsatkichlarni yaxshilash vazifasi qo‘yilgan. Ushbu Farmonda jami 83 ta 
ko‘rsatkichlar davlat qurilishi, inson kapitali va tadqiqot faoliyatini rivojlantirish, infratuzilmani rivojlantirish, 
bozorlarni rivojlantirish, biznesni rivojlantirish, fan va texnologiyalar hamda ijodiy natijalarni rivojlantirish soha-
lariga bo‘linib berilgan.

Fikrimizcha yuqoridagi umumiy ko‘rsatkichlarni yaxshilash uchun, birinchidan mamlakat va uning mintaqa-
larida mavjud resurs hamda salohiyatdan samarali foydalanib, mamlakatdagi shahar va tumanlarning ixtisos-
lashuviga ahamiyat qaratib mavjud innovatsion salohiyat orqali innovatsion mahsulotlar hajmini oshirish lozim.

Innovatsion rivojlanishning natijaviyligini ifodalovchi indikatorlar tizimi taklif qilinadi:

● innovatsion texnologiyalarni joriy qilgan korxona va tashkilotlarning moliyaviy mustaqillik koeffitsiyenti;

● innovatsion texnologiyalar asosida ishlaydigan korxona va tashkilotlarning to‘lov qobilyati koeffitsiyenti;

● innovatsion texnologiyalarni joriy qilgan korxona va tashkilotlarning debitorlik va kreditorlik qarzlari nis-
bati;

● innovatsion texnologiyalar asosida ishlaydigan korxonalarning jami korxonalar soniga nisbati;

● innovatsion texnologiyalar asosida ishlaydigan korxona va tashkilotlarning rentabellik darajasi (turli 
shakllarda);

● innovatsion texnologiyalar asosida ishlaydigan korxona va tashkilotlarning resurslar qaytimi;

● innovatsion texnologiyalarni joriy qilgan korxona va tashkilotlarga kiritilgan investitsiyalar hajmi o‘zga-
rishi.

● Innovatsion salohiyatni ifodalovchi indikatorlar tizimi:

● mamlakat hamda uning mintaqalari yoki tuman va shaharlarining 10 ming aholi soniga ko‘ra studentlar 
soni;

● mamlakat hamda uning mintaqalari yoki tuman va shaharlarining har

● 1000 aholisi soniga ko‘ra innovatsion faol korxonalarning xodimlari soni;

● innovatsion faol korxonalar xodimlarining umumiy sonida doktorlik, fan nomzodlarining solishtirma sal-
mog‘i;

● sanoat ishlab chiqarishda asosiy fondlarning eskirish darajasi;

● YAIM(YAHM)ning bir birligiga tadqiqot va ishlanmalarga ichki xarajatlar miqdori;

● tadqiqotlarni bajarishda barcha xodimlarning sonida tadqiqotchilar salmog‘i;

● tadqiqotlarni bajarishda barcha xodimlarning sonida fan nomzodi va fan doktorlarining salmog‘i;

● bir million aholiga to‘g‘ri keladigan tadqiqot va ishlanmalar bilan shug‘ullanadigan tashkilotlar soni;

● global axborot tarmoqlaridan foydalanuvchi tashkilotlar salmog‘i;

● MDH va Yevropa Ittifoqi mamlakatlari bilan tadqiqot va ishlanmalarni ishlash uchun qo‘shma loyihalar 
soni.

Bu ikki yo‘nalishdagi indikatorlar tizimini yaxshilash orqali mamlakat va uning mintaqalarida innovatsion 
loyihalar, innovatsion mahsulotlar hamda umumiy innovatsiya hajmlari oshadi.

Mamlakatning innovatsion rivojlanish jarayonlarini ifodalovchi statistik indikatorlar asosan mintaqa yoki 
shahar tumanlarning ijtimoiy-iqtisodiy rivojlanish ko‘rsatkichlari asosida shakllantiriladi. Yuqorida keltirilgan 
statistik ko‘rsatkichlar tizimi yordamida mamlakat va ularning mintaqalarini innovatsion rivojlanishini baholash 
amalga oshiriladi.

